
Hyrje

Në diskursin publik është e përhapur hipoteza 
se afrimi i zgjedhjeve nxit rritjen e investimeve 
kapitale përmes prokurimit publik, veçanërisht 
përmes nisjes së projekteve infrastrukturore. 
Kjo logjikë sugjeron se kryetarët e komunave 
synojnë të prodhojnë rezultate të prekshme për 
qytetarët në periudhën e fundit të mandatit dhe 
kandidimin për mandatin tjetër. Ky studim anal-
izon në mënyrë sistematike kontratat publike në 
12 komuna të Kosovës gjatë viteve 2023–2025për 
të vlerësuar nëse kjo hipotezë gjen mbështetje në 
të dhënat reale1 .

Raporti shqyrton trendet e numrit dhe vlerës së 
kontratave për punë, si dhe investimet e stan-
dardizuara për kokë banori, me qëllim të iden-
tifikimit të ndryshimeve strukturore, efekteve të 
mundshme parazgjedhore dhe dallimeve ndërm-
jet komunave në bazë të madhësisë, kapac-
iteteve buxhetore dhe orientimeve politike.

Metodologjia
Analiza mbulon periudhën 2023–2025 (deri 
më 10 tetor 2025) dhe përfshin 12 komuna që 
përbëjnë rreth 50% të popullsisë së vendit2. 
Përzgjedhja është bërë për të siguruar bal-
ancë gjeografike, buxhetore dhe politike. Të 
dhënat janë nxjerrë nga platforma elektronike 
e-prokurimi dhe raportet vjetore për kontratat e 
nënshkruara publike dhe përfshijnë vetëm kon-
tratat për punë; janë përjashtuar kontratat për 
furnizime, shërbime. Analiza nuk përfshin inves-
timet e realizuara nga niveli qendror në komuna, 
pavarësisht natyrës së projekteve, në rastet kur 
procedurat e prokurimit dhe financimi janë ad-
ministruar nga institucionet qendrore. 

1	 Vitet 2023 dhe 2024 janë marrë si krahasim me vitin 2025 i cili 
ka qenë vit zgjedhor në nivel lokal për shkak të zgjedhjeve të 
mbajtura me 12 tetor 2025.

2	 Agjencia e Statistikave të Kosovës. Regjistrimi i Popullësisë 
(ReKos2024). Gjendet në: https://ask.rks-gov.net/Activity/
Details/8430. 

Dhjetor 2025

Ky raport është publikuar me mbështetje financiare të Bashkimit Evropian. Përmbajtja e këtij publikimi është përgjegjësi e 
vetme e Demokraci Plus (D+) dhe në asnjë mënyrë nuk mund të paraqes pikëpamjet e Bashkimit Evropian. Projekti “Rritja e 
transparencës, llogaridhënies dhe efiçiencës në shpenzimin e parasë publike përmes prokurimit publik në Kosovë” i financuar 
nga Bashkimi Evropian, zbatohet nga Demokraci Plus (D+).

A po lihen punët për 
fund: Çfarë ndodh me 
investimet kapitale 
kur afrohen zgjedhjet 
lokale?

https://ask.rks-gov.net/Activity/Details/8430
https://ask.rks-gov.net/Activity/Details/8430

Vëllimi i investimeve vlerësohet përmes tre treguesve kryesorë:
1.	 Numri i kontratave;
2.	 Vlera totale e kontratave;
3.	 Investimet për kokë banori.

Dinamika e numrit të kontratave 2023–2025
Të dhënat tregojnë se dinamika e kontraktimeve nuk rritet në periudhat parazgjedhore në komunat 
e monitoruara. Përkundrazi, numri i kontratave për punë bie nga 634 në vitin 2023 dhe 544 në vitin 
2024, në 283 gjatë vitit 2025 (deri më 10 tetor). Ky trend është i qëndrueshëm në të gjitha komunat 
e analizuara, duke sinjalizuar se numri i kontratave nuk shtohet teksa afrohen zgjedhjet.

Dallimi në vëllim nga 2023 në 2024 megjithatë nuk ishte uniform, ku gjashtë komuna shënuan ulje 
të theksuar të numrit të kontratave, si p.sh. Prishtina, që kishte 36 kontrata më pak, dhe gjashtë 
komuna të tjera që regjistruan një rritje të lehtë, ku më e dukshmja ishte Malisheva, që nënshkroi 5 
kontrata më shumë, por të pamjaftueshme për të balancuar rënien e përgjithshme. 

FIGURA 1. Numri i kontratave të nënshkruara në tri vitet e fundit

544

283

2023 2024 2025

634

 
Në vitin 2025, rënia thellohet në të gjitha komunat, pavarësisht periudhës më të shkurtër të lloga-
ritjes. Rëniet më të mëdha krahasuar me vitin 2024 janë:

	� Prishtina, −72% apo 68 kontrata më pak;
	� Mitrovica e Jugut, −64% apo 16 kontrata më pak;
	� Malisheva, −58% apo 10 kontrata më pak.

FIGURA 2. Kontratat e dhëna për punë në tri vitet e fundit

Analiza e periudhës 2023–2025 tregon një qasje fillestare më horizontale të komunave, ku në vitin 
2023 u lidh një numër më i lartë kontratash kapitale. Ky volum ka rënë në mënyrë të qëndrueshme 
në vitet pasuese, duke krijuar një trend zbritës të qartë. Rënia e kontratave shfaqet pavarësisht 
ciklit zgjedhor dhe mbetet e dukshme edhe në vitin 2025, përfshirë muajt para zgjedhjeve të tetorit, 
kur nuk vërehet asnjë shtim i aktivitetit investues në aspektin sasior. Kjo sugjeron se dinamika e 
numrit të kontratave ndikohet më shumë nga zhvillimet e brendshme të komunave sesa nga afërsia 
me zgjedhjet.

Vlera financiare e kontratave: rënie e numrit, por rritje e 
vlerës së projekteve
Përveç numrit të kontratave, vlera e tyre financiare është po aq e rëndësishme për të kuptuar 
intensitetin e investimeve kapitale. Analiza e tri viteve të fundit tregon se viti zgjedhor 2025, nuk ka 
prodhuar rritje të vlerës së kontratave. Në total, këto komuna kanë nënshkruar kontrata në vlerë 
prej 128.1 milionë euro në vitin 2023, 181.2 milionë euro në vitin 2024 dhe 173 milionë euro në vitin 
2025. Vetëm katër, nga 12 komunat, regjistruan rritje të vlerës së investimeve në vitin 2025. 

Megjithatë, një aspekt i dukshëm në periudhën 2023–2025 është rritja e vazhdueshme e vlerës 
mesatare të kontratave, që kalon nga 202 mijë euro në vitin 2023, në 333 mijë euro në vitin 2024, 
dhe arrin 611 mijë euro në vitin 2025. Edhe pse numri i kontratave ka rënë ndjeshëm, kjo tregon 
një orientim të qartë drejt projekteve më të mëdha kapitale, duke e bërë vitin 2025, vitin me vlerën 
mesatare më të lartë në investime kapitale, më shumë se trefish krahasuar me vitin 2023.

Në vitin 2024, Prishtina, Podujeva, Shtimja dhe Kamenica rritën ndjeshëm vlerën e kontratave, 
duke iniciuar projekte të mëdha si: ndërtimi i “Ishullit Urban” në Prishtinë (6.5 milionë euro), shkolla 
e mesme profesionale në Podujevë (2.4 milionë euro), objekti i ri i komunës në Shtime (2.5 milionë 
euro), dhe fillimi i ndërtimit të stadiumit të futbollit në Kamenicë (2.1 milionë euro).

FIGURA 3. Komunat që shënuan rritje të madhe të vlerës së kontratave për investime kapitale në 
vitin 2024 (vlera në mln. euro) 

Në vitin 2025, përqendrimi i vlerës në një numër të kufizuar projektesh bëhet edhe më i theksu-
ar. Gjilani, mbështeti thuajse të gjithë buxhetin kapital në një kontratë të vetme për ndërtimin e 
bulevardit të qytetit (18 milionë euro, rreth 70% e totalit vjetor). Prizreni u dallua me renovimin e 
stacionit të autobusëve (2.5 milionë euro), Rahoveci me katër kontrata për shtrimin e rrugëve me 
vlerë 19.7 milionë euro (93% e investimeve kapitale), ndërsa Obiliqi me dy projekte në vlerë 9.7 
milionë euro, (rreth 93% të investimeve kapitale).

Në periudhën trevjeçare, vetëm Rahoveci dhe Obiliqi shfaqin rritje të vazhdueshme të investimeve 
kapitale, ndërsa Malisheva, Graçanica dhe Mitrovica e Jugut paraqesin rënie të pandërprerë. 

FIGURA 4. Komunat që shënuan rënie në vlerën e kontratave të nënshkruar në tri vite  
(vlera në mln. euro)

Në përgjithësi, investimet kapitale tregojnë dallime të mëdha mes komunave; edhe pse numri i 
kontratave në tërësi është në rënie, disa komuna e kompensojnë këtë me projekte më të mëdha. 
Megjithatë, në vitin 2025 dhe në muajt para zgjedhjeve të tetorit nuk vërehet rritje as në numrin 
e kontratave, as në vlerën totale të tyre, pavarësisht prirjes drejt projekteve me vlerë më të lartë. 

Investimet për kokë banori: një pasqyrë më e saktë e 
intensitetit real

Për të vlerësuar realisht intensitetin e investimeve publike, vlerat totale nuk mjaftojnë, pasi komu-
nat ndryshojnë për nga madhësia dhe kapacitetet financiare. Prandaj, një tregues tjetër që duhet 
të merret parasysh është edhe vlera e kontratave për kokë banori, që mat sa përfitojnë qytetarët 
nga investimet kapitale në secilën komunë dhe neutralizon ndryshimet demografike.

FIGURA 5. Vlera e kontratave për investime kapitale në tri vitet e fundit (në milion euro)

Të dhënat tregojnë se nuk ka një prirje të përgjithshme që komunat të rrisin investimet kapitale 
për kokë banori në vitin zgjedhor. Vetëm katër nga dymbëdhjetë komunat shënojnë rritje në vitin 
2025, ndërsa viti 2024 rezulton të ketë nivelin më të lartë mesatar për kokë banori në periudhën e 
analizuar me 277.4 euro. 

FIGURA 6. Dinamika e investimeve për kokë banori (në euro) gjatë tri viteve të fundit

 2023     2024    2025

Prishtina
 152

 252
 154

Prizreni
 214

 181
 250

Gjilani
 110
 106

 311

Mitrovica  e 
Jugut

 155
 75

 51

Podujeva
 117

 251
 223

Malisheva
 282

 58
 8

Rahoveci
 242
 249

 509

Klina
 240

 453
 172

Shtime
 202

 633
 541

Kamenica
 220

 663
 541

Obiliq
 85

 197
 458

Graçanica
 287

 211
 42



8

Megjithatë, për të kuptuar nëse ka komuna që devijojnë nga tabloja e përgjithshme, është e nev-
ojshme një analizë ndër-komunale. Ky hap është i rëndësishëm sepse struktura e investimeve nuk 
është homogjene pasi komunat dallojnë për nga madhësia dhe kapacitetet financiar. Analiza për 
kokë banori e zbërthen këtë variacion dhe tregon kush performon mbi ose nën mesataren, duke 
na lejuar të identifikojmë modele që mund të fshihen në të dhënat agregate.

Në këtë këndvështrim, Kamenica (1424 euro për tri vite), Shtimja (1376 euro) dhe Rahoveci (1000 
euro) rezultojnë komunat me nivelin më të lartë kumulativ të investimeve për banor dhe të vetmet 
që në asnjë vit nuk zbresin nën 200 euro për kokë banori. 

Në anën tjetër, Mitrovica e Jugut (281 euro), Malisheva (348 euro) dhe Graçanica (540 euro) 
shfaqin nivelet më të ulëta, duke reflektuar qasje më të kufizuar në investimet kapitale gjatë gjithë 
periudhës. Këto diferenca e konfirmojnë se, ndonëse nuk ka rritje sistematike në vitin zgjedhor, 
performanca ndërmjet komunave mbetet jashtëzakonisht e pabarabartë.

PËRFUNDIME

	� Analiza tregon se nuk ka rritje të investimeve kapitale në vitin zgjedhor 2025, pasi të gjitha komunat 
kanë nënshkruar më pak kontrata sesa në vitet paraprake.

	� Vlera totale e kontratave nuk rritet në vitin zgjedhor, me 128.1 milionë euro në vitin 2023, 181.2 milionë 
euro në vitin 2024 dhe 173 milionë euro në vitin 2025, ndërsa vetëm katër nga dymbëdhjetë komunat 
shënojnë rritje të investimeve në vitin 2025.

	� Komunat tregojnë një rritje të vazhdueshme të vlerës mesatare për kontratë, duke u orientuar drejt 
projekteve më të mëdha dhe duke përqendruar buxhetin në një numër më të vogël investimesh.

	� Viti zgjedhor shoqërohet me nisjen e disa projekteve shumë të mëdha në disa komuna, edhe pse 
numri total i kontratave mbetet i ulët.

	� Investimet për kokë banori ndryshojnë dukshëm ndërmjet komunave, ku komunat më të vogla ud-
hëheqin në mënyrë të vazhdueshme për nga vlera relative e investimeve.

	� Nuk vërehet një prirje e përgjithshme e rritjes së shpenzimeve kapitale në vitin zgjedhor, as në numër 
kontratash dhe as në vlerë totale, përveç një tendence të qartë të komunave për t’u fokusuar në 
projekte me vlerë më të lartë.

